
Alegiako Txintxarri Abesbatzakoak Evora herrian eskainiko dute emanaldia gaur; sei egunetako bidaia hasi zuten atzo › 6

IRAUPEN ESKIAREN
ARRASTOAK
TOLOSALDEAN
KIROLA Eskualdeko eskiatzaile asko animatu dira negu honetan zehar
Europako proba luze eta jendetsu desberdinetan parte hartzera 2-3

Suediako Vasaloppet lasterketa oso jendetsua da, irudian aurtengo hitzorduaren irteera ikusi daiteke. HITZA

Osteguna
2010-04-01

VIII. URTEA 1.976. ZENBAKIA
ESKUALDEKO EGUNKARIA

LEIRE OLABERRIA
TXIRRINDULARIA

«Omniuma oso
bitxia da eta
profil berezia
behar da ondo
moldatzeko»
IKAZTEGIETA Munduko
Txapelketan brontzezkoa
lortu du diziplina berrian 7 HITZA

Cofaneraz emititzen duten irratsaioak berebiziko garrantzia du. HITZA

KEPA FERNANDEZ DE LARRINOA ANTROPOLOGOA

«Latinoamerikan irrati
komunitarioen ideia oso
zabaldua dago»
ALKIZA Bi urtez Cofan indigenekin egindako lana
laburbiltzen duen liburua bukatzen ari da 4-5



Suediako Vasaloppet lasterketa da guztien artean jendetsuena.HITZA

ESKI MARATOILARIAK
Kirola›› Iraupen eskiak
aspaldidanik du
tradizioa Tolosaldean;
negu honetan ere
eskualdeko asko izan
da Europako proba 
luze eta jendetsuetan
parte hartzen.

JOXEMI SAIZAR

Martxoan bete dira 100 urte lehen
euskaldunak (tolosarrak izan zi-
ren) eskien gainean ibiltzen hasi
zirela, Berastegin. Hemen inguru-
ko mendietan ibili ondoren Piri-
nioetara joaten hasi ziren. Ez zu-
ten pentsatuko mende bat beran-
duago eskualde honetako
eskiatzaile asko Europako proba
desberdinetan parte hartuko zute-
nik. Halaxe izan da aurten ere:
Suedia, Italia, Finlandia, Txekia,
Suitza, Frantzia eta Poloniako
iraupen eskiko martxa luze eta
jendetsuetan izan dira Tolosalde-
ko ordezkariak. 

Suedian barrena
Worldloppet izeneko zirkuituan
biltzen dira eski proba horiek. De-
nen artean luzeena eta jendetsue-
na Suediako Vasaloppet da: 90 km
eta 16.000 parte-hartzaile.  Betera-
noak eta reinzidenteak dira bertan
izan diren tolosaldearrak. 1998an
Hiru pauso hiru norabide espedi-
zioa egin zutenetako batzuk Sue-
dia aldera joan martxo hasieran eta
Vasaloppet eski proban parte har-
tu dute. Ramon Olasagasti berro-
bitarrak eta Aitor Elduaien tolosa-
rra,k hain zuzen ere. Asteasun bizi
den Xabin Mujikak ere parte hartu
du. Parte hartu gabe gelditu ziren
beste bi  bidaikideak Josu Iztueta
eta Pablo Dendaluze tolosarrak.
dira. Ramon eta Aitorrentzat le-
hen aldia zen.  «Esperientzia polita
izan da. Zaletasuna badugu, baina
han beste kultura edo kultua dute
eskiarekiko, eta batez ere iraupen
eskiarekiko. Txikitandik egiten
dute eta naturala da eskiatzea», dio
Olasagastik. Partaide guztien arte-
an,  10.000 suediarrak dira eta gai-
nontzekoak atzerritarrak, tartean
eskandinaviarrak gehienak. 42 he-
rrialde desberdinetatik etorritako
eskiatzaileak elkartu dira. «XIV
Orduko Martxa eta Behobia-Do-
nostiaren arteko zerbait bezala
hartu behar duzu: lasai, anoa pun-
tuetan geldituz, janez...», eransten
du berrobitarrak.  

Vasaloppeten aurretik beste
proba batean izan ziren talde ho-
netako kideak: Birkebeiner-Ren-
net, 54 km ditu, 15.000 partaide eta
aldapatsugoa da. «Ondo etorri zai-
gu entrenatzeko, hemen ez baitu-
gu aukera handirik izan. Aralarren
zerbait ibili gara eta gero Suedian
3-4 orduko saioak egin ditugu»,

dio Olasagastik. 
Gainera kazetari lanetan ere ari-

tu  dira Olasagasti, Elduaien eta
Dendaluze. Aitor Elduaienek ka-
rreratik bertatik zuzenean egin zi-
tuen Euskadi Irratirako konexio-
ak.

Italiako Marcialongan
Oso ospetsua da baita ere Italiako
Marcialonga proba. 70 km-ko las-
terketa honetan 6.500 partaide
izan ziren urtarrilaren 31n, tartean
Jose Luis GorriLekuona eta Iñaki
Larrea tolosarrak, hemen aipatu-
ko ditugun eskiatzaileen arteko
beteranoena eta gazteena, 69 eta
24 urterekin, hurrenez hurren. Le-
kuonak curriculum luzea eta abe-

ratsa dauka iraupen eskian:  Euskal
Herriko eta Espainiako txapeldu-
na izan zen, beterano mailako na-
zioarteko probetan izan da...

Martxa luze hauetan ere aspaldi
hasi zen. 1974ean Laponiako espe-
diziora joan zirenean, Vasaloppe-
ten izan zen eta geroztik beste
hainbat korritu zuen, baina azken
hamabi urteetan ez da horrelakoe-
tan ibili. Munduko beteranoen
txapelketetan bai, parte hartu izan
du. «Seefeld-en (Austria) geun-
den, azken urte hauetan bezala, la-
gun koadrila eta Marcialonga egi-
ten den lekua gertu zegoenez, ani-
matu egin ginen», dio Lekuonak. 

«Ondo prestatuta joan nintzen,
iaz bizikletaz 6.000 km egin nitue-

lako guztira eta iraupen eskian 400
km neramatzan. Gozatu egin
nuen. Iñaki atzeago atera zen, den-
boren arabera, kajoika ateratzen
garelako, baina harrapatu egin
ninduen eta gero ezin izan nuen ja-
rraitu», eransten du lasterketa
azaltzeko. Italian sortzen den gi-
roa goraipatzen du: «Asko anima-
tzen dute, akordeoia jotzen jartzen
dira, baserrietan denetik eskain-
tzen dizute». Gustura ibili eta dis-
frutatu egin dutenez, datorren ur-
terako horrelako beste martxa ba-
terako animatzen ari dira biak. 

Finlandiako Rajalta Rajallen
Eskandinavian horrelako karre-
ren tradizio handia dago eta Fin-

landian Rajalta Rajalle-Hihhto
(inglesez Border to Border) ibilal-
dia egiten dute, 440 km zazpi egu-
netan Laponian zehar, denborarik
hartu gabe eta sailkapenik egin
gabe. Irteera lau egunetan jarraian
ematen dute, eguneko ehun bat es-
kiatzaile abiatuz. Anoa guneak iza-
ten dira tarteka eta lotarako tokiak
hotelak, aterpeak edo eskolak iza-
ten dira. Francis, Jaime eta Luis
Navarro anaia alegiarrak izan dira
bertan martxoaren 14tik 20ra.
«Lehen ere Tolosako lagun batzuk
joan ziren eta haiei entzunda ani-
matu gara. Luis Galizian bizi da eta
urtean behin bakarrik eskiatzen
du, Eguberrietan hona etortzen
denean. Jaimek ere ez du asko
prestatu. Ni bai, ibili naiz. Proba
polita eta gogorra da, une batzue-
tan aspergarria, zelai handiak di-
tuelako. Egunean 6-9 ordu egiten
genituen, baina oso mantso», dio

Francis Navarrok. Antolamendu
oso ona aipatzen du baita ere. 

Txekiako Jizerská Padesátkan
Txekian Jizerská Padesátka ize-
neko proba egiten da urtero urta-
rrilaren hasieran. Jon Miren Begi-
ristain, Pello Artutxa, Emilio Gon-
zalez, Martin Saragueta eta Edorta
Andueza tolosarrak izan dira aur-
ten. Urtarrilaren 10ean izan zen 50
km-ko proba, estilo klasikoan, bes-
te 5.000 lagunekin batera. Egun
berean 25 km-ko proba ere izan
zen eta Joseba Rojo gazte tolosa-
rrak parte hartu zuen 3. postua lor-
tuz. «Urtero horrelako batera joa-
ten gara eta gehienak eginak ditu-
gu, batzuk behin baino gehiagotan.
Duela bizpahiru urte Rosa Etxebe-
rria eta horiek joan ziren, baina ez
zen egin. Aurreko aste osoan hotza
egin zigun eta probaren egunean
makina sartu eta elurra aldatu zu-
ten. Gauean kristalizatu egin zen
eta lehen kilometroetan gaizki ibili
ginen. Argizariekin ez genuen as-
matu, ez guk eta ez beste inork.
Gero zirkuituak altura hartzen
zuen eta hobeto moldatu ginen»,
dio Begiristainek. Horrelakoetara
batez ere disfrutatzera eta jendea
eta lekuak ezagutzera joaten direla
eransten du. Hurrengo urterako
ere animatuta daude eta abuztura-
ko erabakita izango dute nora joan.

Lerro hauek idazterakoan, Txi-
ki Plazas tolosarra Alpeetako pro-
ba luze batean parte hartzekoa
zen, Albertvilleko eski estazioan.  

Europako lekuak
ezagutzera eta proba
luze hauetan sortzen den
giroa bizitzera joaten dira

Eskiatzaile gehienak
beteranoak dira, aurretik
ere parte hartu izan dute
horrelakoetan eta
errepikatu egiten dute

Alpino Uzturrekoak «bikain»
ERREDAKZIOA

Asko dira eskualdetik atzerrira jo-
tzen dutenak lasterketa berezien
bila. Iraupen eskiak jarraitzaile
asko ditu gurean eta batzuk afizioz
aritzen badira ere, asko dira, gazte-
ak gehienbat, txapelketetan parte
hartzen dutenak. Asko Alpino Uz-
turre taldekoak dira, eta batzuk
pasa den asteburuan Aragoiko
Candanchuko pistetan izan ziren
Iraupen Eskiko Espainiako Txa-
pelketan. Alpino Uzturreko eskia-
tzaileak emaitza bikainak lortu zi-
tuzten, gainera. 

Nagusietan, Joseba Rojo Van-
couverko Olinpiadetan ibilitako
batzuekin lehiatu zen eta klasiko
eran 3. postua eta estilo librean 4.
postua lortu zituen. Imanol Rojo,
junior mailan, irabazle izan zen bai
klasiko eta estilo librean. Eta bi
anaiak, Irungo Maialen Lopezekin
batera, zilarrezko domina eskura-
tu zuten ere erreleboetan.

Aurtengo berrikuntza, dena
den, Manex Begiristain infantila
izan zen. Euskadiko txapelketan
proba egin eta gero, bere katego-
rian garaipena lortu baitzuen. Le-

hen aldia zen lehiaketetan aritzen
zela eta oso ondo aritu zen Alpino
Uzturrekoen hitzetan, klasiko
eran 8. postua eskuratu baitzuen
eta estilo librean 6. sartu zen. 

Beteranoetan, Lordes Irazusta
izan zen irabazlea. 

Aurtengo eski denboraldiaren
amaiera «bikaina» beraz eta na-
barmentzekoa da ere Rojo anaiek
hobekuntza nabaria egin dutela
aurtengoan Europako Kopan, ju-
nior eta 23 urte azpikoen mundia-
letan parte hartuz eta postu esan-
guratsuak etxeratuz. 



Mertxe Iriberri (eskuinean) Poloniako probako podiumean.HITZA

Vasaloppetera joandako talde Holmenkolleneko tranpolinean.HITZA

Polonian eskiatzen izandako lagun taldea.HITZA

«Klasikoan baino errazago
moldatzen naiz patinadorean»
JOSE LUIS JAUREGI › Eskiatzailea

Eskia ›› Poloniako Bieg
Piastrow proba luzean bere
mailako lehena izan da
beteranoa; urtero hartzen
du parte horietako batean.

J.SAIZAR

Jose Luis Jauregi 62 urteko tolosa-
rrak iraupen eskia, mendia, txi-
rrindularitza eta atletismoa prakti-
katu du aspalditik. Azken urteotan
iraupen eskiko proba luzetan har-
tzen du parte Europan zehar eta
martxoaren 7an Polonian bere
mailako lehena izan da.  
Noiz hasi zinen eskiatzen?
14-15 urterekin Aralarren. Oargi
mendi elkartean nenbilen orduan
eta gure kasa ikasi genuen, zartako
ederrak hartuz. Gero ezkondu eta
semearekin ere mendira eta eskia-
tzera joaten jarraitu genuen.  
Beste kirolik egiten al zenuen?
Mendia batez ere. Pirinio guztia
ezagutzen dut eta Alpeetako men-
di ezagunenetan ere izan naiz. 
Eta noiz hasi zara lehiaketetan
parte hartzen?
Beteranotan, 48-50 urterekin,
Aralarren hasi ginen Ordizia eta
Errenteria inguruko koadrila bate-
kin Espainiako txapelketa ofizio-
soetan parte hartzen. Tolosatik
Jose Luis Gorri Lekuona, bere
emaztea Ana Luengo, Juan Jose
Lampre, Begoña Iraola nire emaz-
tea eta ni joan ginen lauzpabost ur-
teetan eta domina batzuk irabazi

genituen. Orain ez da jada egiten.
Munduko Txapelketan ere izan
ginen Italian. Sekulako maila dago. 
Eta noiztik ari zara proba luzeetan
parte hartzen?
Azken urteotan zazpi edo zortzi
egin dugu. Vasaloppet (Suedia) bi
aldiz, Marcialonga (Italia), Enga-
din (Suitza), König Ludwig Lauf
(Alemania) eta aurten Bieg Pias-
tow-en (Polonia) izan naiz. 
Nolako proba izan da aurtengoa?
Martxoaren 7an egin nuen patina-
dore estilokoa, 44 km-koa. 400
partaide eskas izango ginen eta ir-
teera mailakatua, aurreko probe-
tako denboren arabera. Bezperan
klasiko estiloan izan zen. Zirkuitu
oso gorabeheratsua zen, iraupen
eskirako oso aproposa, polita.  Elur
ona zegoen eta eguraldi ona (-9ºC)
egin zuen. Disfrutatzen joan nin-

tzen bide osoan. Nire burua ondo
ikusi nuen eta 60 urtetik gorako
mailan lehena iritsi nintzen eta
sailkapen orokorrean 79.a. 
Gustura, beraz.
Gure adinean hainbeste jende ez
dago patinadorea praktikatzen
duena, nahiko berria delako. Ni be-
rriz, klasikoan baino errazago mol-
datzen naiz. Bestalde, ahal dudan
guztia ematea gustatzen zait.  
Eta zer moduz gelditu ziren zure
taldekideak?
Berastegin bizi den Mertxe Iribe-
rri 7.a izan zen sailkapen orokorre-
an. Podiumeera igo zen. Eta bere
mailako 2.a izan zen. Rosa Etxebe-
rria eta Manu Elorza tolosarrak
bateratsu iritsi ziren. Rosa emaku-
meetan 13.a eta bere mailan 2.a
izan zen. Kakun Etxeberria eta
nire emaztea Begoña Iraola ez zi-
ren atera. Gero Ordizia eta Erren-
teria inguruko beste lagun batzuk
ere joan ziren gurekin. 
Probaz aparte, bidaia aprobetxa-
tuko zenuten.
Bai, egun batzuetarako joaten gara
beti eta aurreko astean egunero  es-
kiatu genuen 30 km inguru. Ondo
pasatzea da helburua.  
Zein entrenamendu egiten duzu?
Somporten ibiltzen naiz ia astebu-
ruero eta orain erretiratua nagoe-
netik egun gehiago ere bai. Urtean
zehar mendia eta bizikleta egiten
dut. Denboraldia bukatzen ari da
eta horietan hasiko naiz. Korrika
egitea ere asko gustatzen zait, bai-
na orain utzita daukat. 

ASIER IMAZ

«Giroa ez da hain profesionala
horrelako proba herrikoietan»
JOSEBA ROJO › Eskiatzailea

Eskia ›› Goi mailan dabilen
Joseba Rojok martxa
luzeak probatu ditu aurten;
Italia, Suitza eta Txekian
izan da horrelakoetan.

J.SAIZAR

Candanchun, Espainiako Txapel-
ketan harrapatu genuen Joseba
Rojo eskiatzailea, proba luzeei bu-
ruz galdetzeko deitu genionean.
Denboraldi osoa Europan gora eta
behera kontzentraziotan eta pro-
betan ibili ondoren, atsedenaren
esperoan dago. 
Zer moduz joan da txapelketako
lehen eguna?
Bertan behera gelditu da lasterke-
ta eguraldi txarragatik.
Aurten proba luzeak probatzeko
aukera izan duzu.

Bai, eta lehen aldiz. Euroloppet
zirkuituko Italiako Valcasies pro-
ban (´Gsieser Tal Lauf) eta World-
loppet zirkuituko Engadinen (Sui-
tza) eta  Jizerská Padesátkan (Txe-

kia) izan naiz. Lehen biak 42 km-
koak dira eta bestean 25 km-ko
proban atera nintzen.
Eta nola gelditu zinen?
Italian 16.a, Suitzan 29.a eta Txe-
kian 3.a. 
Zein izan da ateratzearen arra-
zoia?
Entrenamenduaren barruan sar-
tzen zen. Italiakoa garrantzitsua
zen ateratzea zegoen jendearen-
gatik. Europako Kopan sartzen
zen. 
Zein desberdintasuna dute nor-
malean egiten dituzun probekin?
Giroa. Hainbeste jende izanda
(Engadinen 13.000) giroa ez da
hain profesionala, herrikoiagoa
baizik. 
Zein gustatu zaizu gehien?
Engadin, irteera laku baten gaine-
an egiten da eta paraje ederra da.
Errepikatzeko modukoa. 

HITZA

Jaime, Francis eta Luis Navarro anaiak Finlandiako proban. HITZA

«Analfabetoak dira, baina
ahozkotasuna dute kultur

ondare»

Alkiza›› Amazoniako
oihanean Cofan
indigena taldearekin
elkarlanean aritu da.
Bertan, eskualdeko
irrati komunitarioan
irratsaio bat dute Cofan
hizkuntzan. 

E Elkarrizketa KEPA FERNANDEZ DE LARRINOA › Antropologoa

AGURTZANE BELAUNZARAN

Antropologia, garapena eta mun-
du indigenaren arteko harrema-
nak berebiziko interesa sortzen
diote Nafarroako Unibertsitatean
antropologiako irakasle den, Kepa
Fernandez de Larrinoari (Alkiza,
1958). Antartidako Inuiten ingu-
ruan egindako proiektu eta ikerke-
ta lanak azaltzera gonbidatu zuen
Quitoko (Ecuador) Unibertsitate-
ak. Bertan, Amazoniako indigenak
ezagutu zituen, eta bi urtez Cofan
indigenekin egindako lana labur-
biltzen duen Palabras Propias li-
buruari azken ukituak ematen ari
da.  
‘Palabras Propias’ tituluak bi ur-
tetako esperientzia biltzen du.
Zein izan da proiektuaren funtsa?
Ecuador iparraldeko Sucumbios
probintzian eta Colombiako lurre-
tan bizi diren, Cofan talde indige-
nak irrati komunitario batean irra-
tsaio bat izatea zen helburua. Lati-

noamerikan  irrati komunitarioen
ideia oso zabaldua dago. Proiektu
honek duen berrikuntza nagusia,
irratsaioa, indigenek beraiek sor-
tua eta produzitua dela da. Beraiek
dira beren historia propioaren na-
rratzaile eta komunikatzaile.Irra-
tian bildutako guztia artxibo bate-
an gordetzen dute  eta hau artxibo
kulturala da beraientzat. Bestalde,
liburuak Euskal Herriko gizarte
laneko ikasleek bertan izandako
esperientzia ere biltzen du.
Cofanerazko ahotsak airean
Amazoniako oihanean beraz...
Halaxe da, inguru honetan gehie-
nek Kichwaz  hitz egiten dute. Ba-
tzu-batzuk bigarren hizkuntza gu-

indigenak gutxiesten baitituzte,
ezer egiteko gauza ez direla uste
dute eskola gabetuak izateagatik.
Baina irratsaioa da, ahozko kultu-
ra. Ahozkotasuna da komunika-
tzeko bidea, ez daukate idazten ja-
kin beharrik. Irratia, beraien burua
publikoki ezagutarazteko arma
bat da azkenean. Cofanen federa-
zioa egiten ari denaren berri eman,
bilerak antolatu, heriotzen berri
eman... 
Gobernuak zer egiten du indige-
nen eskubideen alde?
Ezer gutxi egin du Gobernuak in-

digenen alde. Petrolio eta egurtegi
enpresekin akordioak egitea erra-
zagoa da mundu kapitalista hone-
tan. Esfortzu gutxirekin itzeleko
irabazi ekonomiakoak lortuz. En-
presa hauek, indigenen bizimodua
erabat aldatu dute. Ehiztari, arran-
tzale eta fruitu biltzaile zirenak le-
hen, lurraren eta basoaren jabetza
zutenak lehen, orain modelo eko-
nomikoaren morroi dira. Enpre-
sek, lurrak partzelatu eta lurraren
produktibitatea agortzen dute,
errekak kutsatu, animaliak hil….in-
digenen bizimodua desegituratu
dute erabat. Eta hemendik dator

Hegoameriketako indigenen alda-
rrikapen ideologiko eta  politikoa.
Beraienak ziren lurren jabetza es-
katzen dute, ‘zuek kutsatu dizki-
guzue lurrak, ibaiak eta basoak,
zuek hondatu duzue Amalurra’.
Kulturalki eta sozialki ere, beraien
burujabetasuna aldarrikatzen
dute, beraien eskolak museoak, li-
buruak eta azpiegitura kulturalak
kudeatu nahi dituzte.
Eta zer egiten dute indigenek be-
ren eskubideen alde?
Alde batetik, mundu urbanotik oso
urrun bizi diren indigenak daude,
distantzia fisiko, geografiko eta
mental ikaragarria dutelarik bien
artean. Amazoniako talde gutxitu
indigenen kasua (Cofan, Shuar,
Siona, Secoya eta abarrena) da hau.
Bizitza politikotik oso urrun bizi
dira,  arrantzan eta ehizan pentsa-
tzen dute, biziraupenean. Bestal-
de, azken urte hauetan garatzen
ari den politiko natiboa dugu. Mu-
gimendu indigenen ordezkari
profesionalak dira, zona urbanoe-
tan bizi dira eta hauen papera ezin-
bestekoa da; gobernuarekin eraba-
kiak negoziatzeko, eskubideen
alde borrokatzeko, administrazio-
arekin eta Gobernuz kanpoko era-
kundeekin elkarlana egiteko. Es-
kolatu eta unibertsitatera joanda-
ko natiboen perfila da hau.
Indigenen elitea ari da sortzen.
Kontua da, hauek garatzen ari di-
ren bitartean komunitateetan ez

dela garapenik ematen. Eta ikaske-
tak dituen indigena ez da basoan
geratzen, badoa. Amildegia he-
men ikusten da.
‘Egin kontu 5.700 kultura ezber-
din desagertu dira historian, esa-
ten dutenez aurrerabidea elkar
jan horretan oinarritu da mendee-
tan zehar’ dio Ruper Ordorikaren
abestiak.
Nik ere bat egiten dut abestiarekin.
Gero eta landare eta animalia gu-
txiago dago, gero eta hizkuntza gu-
txiago. Kultura eta bizimoldeek
bata bestea jaten dute. Ideologiko-

ki ere onartua dugu, Bibliak esanda
gainera, Babelgo dorrearen adibi-
dearekin. Hizkuntza ezberdinak
hitz egitera kondenatu zuen giza-
kia Jaungoikoak. Horixe gaztigua,
ulertu ezinik bizitzea, milaka hiz-
kuntza ahotan genituela. Bekatua
garbitu behar dugula hasieratik
dugu planteatua. Purifikazioaren
bidean goaz eta sistema politiko
eta ekonomikoa elkarlanean ari da.
Armonia nahi badugu hizkuntza
bat hitz egin behar dugu, baina bat
hori nirea izan behar du eta ez bes-
teena.

A. BELAUNZARAN

txitu bat dute. Cofaneraz hitz egi-
ten dutenak 1.000 dira gutxi gora
behera, eta hauek Ecuadorko eta
Colombiako mugetan sakabana-
tutako 10 komunitatetan bizi dira.
Irrati komunitario honetan Kich-
werak hartzen du tarte luzeena.
Cofaneraz egunero 10 minutuko
irratsaio bat izatea lortu dugu.
Gure helburua, irratiak funtzio so-
ziala izatea da, egitura sozialak
eraiki eta kritikoak izatean erakus-
tea. Eta bata bestearengatik oso sa-
kabanatuta bizi diren komunitate-
en arteko komunikazioa Cofane-
raz sendotzea. Hortik liburuari
jarritako izena, idatzizko kultura
eta artxiborik ez duen talde mino-

ritario honen hizkuntzarentzako,
ahozkotasuna baita denboran
irauteko giltzarria. Cofanena
ahozko kultura da, eta medio hau,

irratia, ezin egokiagoa da horreta-
rako. Analfabetoak dira, baina
ahozkotasuna dute kultur ondare.
Izan ere, Cofanek Kichweraz ere
hitz egiten dute eta beraien hiz-
kuntza mantentzeko  tresna da
irratia. 

Zein pauso eman dira jada horre-
tarako?
Kontuan hartu behar da Cofanen
errealitate geografiko eta soziala.
Lehenengoz, Amazoniako oiha-
nean kokatu behar gara eta gero
toki gatazkatsu bat dela gaineratu
honi, Colombiarekin duen gertu-
tasunagatik FARCen (Colombia-
ko Indar Armatu Iraultzailea) pre-
sentzia baitute. Bestalde, gehienak
eskolatu gabeak dira. Kontestu be-
rezi honetan beraz, trebakuntza
prozesua luzea izan da. Azken ba-
tean, irratiaren funtzionamendua
ikasi dute Sucumbioesen eleizak
duen irratian. Quitoko unibertsita-
teak formazio digitala eskaini die;

ordenagailuak erabiltzen, graba-
gailu digitalak, cd-ak grabatzen.
Guk aldiz, Gizarte laneko ikaslee-
kin irratiaren funtzioa eta irratian
landu daitezkeen gaiak landu ditu-
gu, elkarrizketak egiten lagundu,
gidoiak egin, dinamizatzen aritu
gara,  irratia animazio soziokultu-
ral gisa uler dezaten. 
Zer nolako erantzuna izan du
proiektuak?
Komunitatekoak oso gustura dau-
de, azken batean beraiek dira pro-
tagonista. Guk baliabideak jarri di-
tugu eta beraiek beraien ahotsa
irrati uhinetatik zabaltzen dute,
horratx lanaren saria. Misiolari ba-
tzuk, proiektuan ez zuten sinesten,

«Irratsaioari esker 
Cofan talde indigenak
dira euren historia
propioaren narratzaile»

Cofan talde indigenarentzat oso garrantzitsua da irratsaioa izatea; 1.000 bat dira cofaneraz hitz egiten dutenak.HITZA

«Ikasketak dituen
indigena ez da basoan
geratzen, badoa. Hemen
ikusten da amildegia»

«Petrolio eta egurtegi
enpresek 
indigenen bizimodua
erabat aldatu dute»

«Idatzizko kulturarik 
ez duenez, ahozkotasuna
da denboran irauteko
giltzarria»

Pazko Asterako ekitaldi
ugari antolatu dituzte
Ibarra ›› Haur eta
gaztetxoei zuzendutako
emanaldiak izango dira
hilaren 6tik 9ra bitartean
Kultur Etxean.

ERREDAKZIOA

Ibarrako Kultura eta Gazteria Ba-
tzordeak haur eta gazteei zuzen-
dutako egitaraua prestatu du dato-
rren asterako, hau da, Pazko Aste-
rako. Ekitaldi guztiak Benito
Izagirre kultur etxean izango dira
eta batzordeak «haur, gaztetxo,
guraso zein aiton-amonei bertara-
tzeko gonbita» luzatu die. 

Egitaraua hilaren 6an hasiko da
Tatxin eta Tatxan pailazoekin.
Ondorengo egunetan 5 eta 8 urte
bitarteko haurrei zuzendutako
Hau natura! Airea, lurra eta ura

emanaldia izango da, 7 urtetik go-
rakoentzat izango den Apika tal-
dearen Mundu berria ipuin konta-
keta saioa, eta Lanku taldearen 3
eta 8 urte bitartekoentzat den Al-
txorraren bilaemanaldia. 

›› EGITARAUA

]Hilak 6, asteartea.Tatxin eta
Tatxan pailazoen emanaldia
11:30ean Benito Izagirre kultur
etxean.
]Hilak 7, asteazkena.Hau natura!
Airea, lurra eta uratxotxongilo
emanaldia Bihar taldearen eskutik
11:30ean.
]Hilak 8, osteguna.Mundu berria
Apika taldearen ipuin kontaketa
saioa 11:30ean.
]Hilak 9, ostirala.Altxorraren bila
Lakun taldearen emanaldia
11:30ean. 

AHT egiteko jarritako hesolak kendu
zituzten herenegun.HITZA

AHTren lanen lehen
urratsak Aldaba Txikin
Tolosa ›› Bertako «basoko
biztanle txikiek» 
lanak egiteko jarritako
hesolak kendu zituzten
herenegun. 

ERREDAKZIOA

«Aldaba Txikiko basoko biztanle
txikiek» Aldaba Txikin AHTrako
lanak hastear daudela argitu dute
ohar baten bidez. «Trenbidea -bia-
duktua- eta hondakindegiak sei-
naleztatzen hasi dira hesola urdin
eta laranjekin», argitu dute, era be-
rean. 

Horiek horrela, «basoko biztan-
le txikiek» hesola horiek kendu zi-
tuzten herenegun, izan ere «AHT
ez dute nahi».

«Seinaleztatua zegoen eremua
sakan bat da, jatorrizko basoa, tu-
neletatik aterako duten hondaki-
nekin erabat estaliko dutena», na-
barmendu dute. Bukatzeko AHT

Tolosaldeara iristear dagoela eta
«onartezina» dela esan dute. 

HHilberria

JUAN ZUBIRIA IKUTZA
Jauna

Martxoaren 31n hil zen, 82 urte zituela, Elizakoak eta 
Aita Santuaren Bedeinkapena hartu ondoren.

– Goian bego –

Haren emaztea: Txaro Mendieta; seme alabak: Txari eta Jose Mª, Juan
Luis eta Maite, Idoia eta Juanjo, Amaia eta Angel, Aitor eta Goretti, bilo-
bak: Laida eta Axier, Nagore eta Inti, Gorka eta Maialen, Axier, Ibai, Lan-
der, Adur, Naroa, Oihane, Unax; birlobak: Oihan eta Nahia; anai-arre-
bak, ezkon anai arrebak, ilobak, lehengusuak eta gainerako ahaideak.

Haren animaren alde otoitz bat eskatzen dizuete eta arren etor zaitezte-
la, ASTEARTEAN, apirilak 6, arratsaldeko ZAZPIRETAN, SAN FRAN-
TZISKO parroki elizan, egingo den hiletara. Aldez aurretik, mila esker.

TOLOSA
2010eko apirilaren 1a

Helbidea: Alliri kalea 2 – 3
OHARRA: Gorputz beila Tolosako ORIA TANATORIOAN (Usabal poligonoa 12 b) egongo da,
ostirala  goizeko 10:00ak arte. 



Aberri Egunari begira

Aberri Egunaren ospakizuna gure
nazioaren egoeraren isla nagusia
izan ohi da. Bere existentzia eta
nortasuna ukatua, lurraldea zati-
tua eta etorkizuna libre eta demo-
kratikoki erabakitzeko eskubidea
ezabatua duen herriak, derrigo-
rrez Aberri Egunari izaera aldarri-
katzailea eman behar dio, izan ere,
ospakizun batetik haratago, egun
hau nortasun baten adierazle da,
etorkizunean nazio bezala bizitze-
ko gogoaren erakusle. 

LABek bat egiten du Indepen-
dentistak sareak Aberri Egunera-
ko Hendaian eta Irunen egin duen
deialdiarekin, eta langileak bertan
mobilizatzera eta nazioa garela eta
estatua behar dugula aldarrikatze-
ra animatzen ditugu.

Deialdi honek abagune honetan
Euskal Herriak behar duen Aberri
Eguna ospatzeko osagai guztiak
biltzen ditu, bere deitzaileen izae-
ra herritar eta eskaintza irekian eta
bere edukian, Euskal Herriaren
nazio izaeratik abiatuz beharrez-
koa dugun aldaketa politikoa esta-
tu baten eraikuntzaren aldeko
apustuan zehaztuz. 

Prozesu demokratikoaren pre-
mia du Euskal Herriak. Prozesu
demokratikoaren premia dugu
herritarrok, langileok ere. Euskal
Herriak aldaketa politiko eta so-
zialak behar ditu eta prozesuaren
eraikuntzan eragile politiko, sozial
eta sindikalen esku hartzea ezin-
bestekoa da. Bide horretan, geure-
ari heltzeko konpromisoa berretsi
nahi dugu. 

Sindikalgintzaren funtzioa ga-
rrantzitsua da, batetik, aldaketa
politikoa bultzatzeko Euskal He-
rriak langileon eskubideak berma-
tuak izan daitezen beharrezkoak
diren lanabesak eskuratzeko nora-
bidean, eta bestetik, aldaketa poli-
tikoak gure herriak behar duen
eredu sozialaren aldaketa ere jaso
dezan bere baitan.  Euskal Herria
euskal herritarrok erabakitzen du-
guna izango da. Guregan dago zile-
gitasuna, guregan dago egungoa
irauli eta egoera berriak sortzeko
indarra. 

Euskal Herriaren hitza eta era-
bakia dira etorkizunaren ardatzak.
Errepresioak, zapalkuntzak, uka-
zioak,... ez dute hori eragotziko. Bi
osagai horiekin-hitza eta erabakia-
eraiki behar da etorkizuna. Demo-
krazia eta askatasuna etorkizune-
ko Euskal Herriaren ikur nagusiak
izango dira eta langileria izango da
prozesu horren motore nagusia.
Langileak eta herri guztia aldaketa
politiko eta sozialaren aldeko di-
namikara, eraikuntza nazional eta
sozialera biltzera deitzen ditugu. 

Herritarren indarra eta prota-
gonismoa, herriaren hitza eta era-
bakia izanen dira prozesu honeta-
ko ardatz erabakigarriak. Gaurda-
nik heldu behar diogu eta Aberri
Eguna aurrera urratsa egiteko au-
kera paregabea dugu. 
Mari Mujika. Tolosaldeko LAB.

GGutunak

Gaur egun Txitxarri abesbatza osatzen duten kideak.EDUARDO ARRAIET

Txintxarri Abesbatza  50. urteurrena
Portugalen ospatzen ari da
Alegia ›› Abeslariek sei
egun pasako dituzte
Portugalen. Gaur Evora
herrian kontzertua
eskainiko dute. 

ERREDAKZIOA

Dagoeneko Alegiako Txintxarri
Abesbatzako kideak Portugal al-
dean dabiltza. Sei eguneko bi-
daian, Portugalgo bazterrak bisita-
tuko dituzte, eta bide batez, Coral
Evorak antolatutako emanaldia
ere eskainiko dute Evora herrian.
Abesbatzaren 50. urteurreneko bi-
daia izango da.

Txintxarri Abesbatzak Coral
Evorarekin duen harremanetik
sortu da kontzertu hori emateko
aukera. Harremanetan jarri oste-
an eta hainbat elkarrizketaren on-
doren, Coral Evora alegiarren
kontzertua antolatzeko prest ager-
tu zen. Txintxarri abesbatzak Evo-
rako Convento do Spinheiron es-
kainiko dute kontzertua gaur,
21:30ean.  Evora hiria Portugalgo
hegoaldean kokatuta dago, Lisbo-
atik 130 bat kilometrora. Hiri erro-
matarren eta musulmanen garai-
ko aztarna eta monumentu ugari
ditu.

Hamabost abestiz osatutako
emanaldia eskainiko dute Txin-
txarri abesbatza osatzen duten be-
rrogei lagunek Garbiñe Orbegozo-
ren zuzendaritzapean. Mariaje
Rekondo alegiarrak lagunduko die
pianoarekin zenbait abestitan.

‘Kantuaren eta jolasaren’
tailerrean izena emateko aukera
ERREDAKZIOA

Alegialdeko txikienak musikaren
munduan murgiltzeko, Txintxarri
Abesbatza Kultur Elkarteak Kan-
tuaren eta jolasarentailerra antola-
tu du. Hilaren 16ean hasi eta ekai-
naren 26ra bitarte luzatuko da tai-
lerra eta Alegiako kultur etxean
izango da. 

Musikarekin lehen hartu-ema-
na izango dute tailerreko parte-
hartzaileek, eta beraz, ondo pasa-
tzeko doinuak ikasiko dituzte, joko
desberdin bidez, kantuak uztartu-
ko dituztelarik. 

Astean behin elkartuko dira eta
arratsaldeko 16:15etik 17:00ra
izango da. Ostiralero, 45 minutuz

musikaren eta jolasaren uniber-
tsoan murgilduta egongo dira. 

Idoia Iraola tolosarra izango da
tailerraren arduraduna. Lehen
Hezkuntzako lehen eta bigarren
mailako neska-mutilei zuzendu-
tako tailerra da, eta dohainik izan-
go da. Alegialdeko herri guztietako
haurrek parte har dezakete. Taile-
rrean jolaserako erabiliko diren
materialak eta musika tresnak
Txintxarri Abesbatza Kultur El-
karteak jarriko ditu, eta parte-har-
tzaileek ez dute ezer ordaindu be-
harrik izango.

Bukatzean, emanaldia 
Asko dira tailerrean landuko diren
kontzeptuak; ahotsa, gorputz-
adierazpena, erritmoa, mugimen-
dua, memoria, entzumena, talde-
lana eta emozioen lantzea, kantua-
ren, perkusioaren, dantzaren eta
jolasaren bitartez.

Tailerra bukatzean, ikasitako
kantuak eta jolasak jendaurrean

erakutsiko dituzte Alegian eskai-
niko duten emanaldi batean; Txin-
txarri Txiki eta Txintxarri abesba-
tzekin batera izango da emanaldi
hori.

Tailerraren berri ematen duten
liburuki edo triptikoak, Alegiako
kultur etxean ez ezik, hainbat ta-
bernatan eta dendatan ere jarri di-
tuzte.

Izena hilaren 9rako eman
beharko da Kultur Etxean
Apirilaren 9a baino lehenago
eman behar da izena Alegiako kul-
tur etxean. Interesatuek bertan
aurkituko dituzte izena emateko
orriak eta orri horiek bete eta Kul-
tur Etxean bertan utzi behar dira.
Ondoren, parte-hartzaile guztie-
kin harremanetan jarriko da taile-
rreko arduraduna eta, tailerrari
buruzko xehetasunak emateko
tailerra hasi baino lehenago bilera
bat egingo da. 

Zalantzaren bat izanez gero,
abesbatzatailerra@yahoo.es mai-
lera idatzi daiteke edota bestela, in-
teresatuek, Kultur Etxean bertan
utzi ditzazkete galderak eta Txin-
txarri Abesbatza Kultur Elkarteko
norbait beraiekin harremanetan
jarriko da.

Era guztietako kantuak kantatu-
ko dituzte eta hizkuntza askotan
arituko dira gainera. Kantu asko
euskal doinu ezagunak edota eus-
kal musikagileek eginiko konposi-
zioak dira, hala nola, Luis Elizalde
zangotzarraren Nere andrea dan-
tzan plazan, Benito Lertxundiren
Herribera, Mikel Laboaren Hego-
ak ebaki banizkion, Gabriel Olaizo-
laren Haurtxoa sehaskan,...

Beste zenbaiten artean, Joxe
Mari Iparragirrek XIX. mendeko
Alegiako trapu-saltzaileari eskai-
nitako Trapu zarrak kantua ere
abestuko dute; kantu horretan
Xefe Balerdi abesbatzako tenorea

bakarlari gisa ariko da. Portugalen
ezaguna den doinu bat ere abestu-
ko dute alegiarrek, Vira beirao;
Portugalgo dantza herrikoia da eta
emanaldia amaiera Joxe Mari
Gonzalez Bastidak konposatutako
Saratarra doinu ezagunarekin
emango diote. 

25. urteurrena, Alemanian 
Txintxarri abesbatzak 1985ean
egin zuen lehen bidaia, 25. urteu-
rrena ospatzeko. Alemaniako Nu-
remberg eta Winkelhaid hirietara
egin zuen bidaia garai hartan eta
emanaldiak eskaini zituen bertan
Joxe Gastesiren zuzendaritzape-

an.  Hogeita bost urte geroago Por-
tugal hautatu du abesbatzak bere
50. urteurrena ospatzeko. Hala,
Aste Santuko gainerako egunak
Lisboan eta inguruko herrietan
emango dituzte abeslariek. Sintra,
Cascais, Cabo da Roca bisitatuko
dituzte, besteak beste. Apirilaren
5ean itzuliko dira herrira.

Txintxarri Abesbatza Kultur El-
kartea ahalegin berezia egiten ari
da bere 50. urteurrena behar beza-
la ospatzeko. Aurten urte osoan
egingo dituzte ospakizunak, eta
laster aurkeztuko dituzte urteu-
rrenerako prestatu dituzten eki-
taldiak. 



«Omniumean osoa eta buruz
oreka duena izan behar da»
Ikaztegieta ››

Kopenhageneko Mundu
Txapelketan egindako
lorpenaren ondoren,
«gorputzez eta buruz
indarberritu» nahi du
Olaberriak.

E Elkarrizketa LEIRE OLABERRIA › Txirrindularia

IMANOL GARCIA

Beste domina garrantzitsu bat es-
kuratu du Leire Olaberriak (Ikaz-
tegieta, 1977). Kopenhagen Mun-
duko Txapelketan brontzezkoa
lortu du omnium proban. Mundu-
ko Kopan eta Olinpiar Jokoetan
lortuta zituen dominak eta Mun-
duko Txapelketa falta zitzaion.
Parte hartu zuen beste proban,
puntuaketan, zazpigarren postua
egin zuen.
Gustura itzuli zara Kopenhagetik
lortutako emaitzekin?
Mundial batean beti zaila da emai-
tza onak lortzea eta ni oso pozik
nago egindakoarekin. Munduko
Txapelketan orain arte laugarren
eta bosgarren postuak ziren nire
emaitzarik onenak.

Domina omnium proban lortu
duzu, diziplina berria.
Abenduan jakin genuen Olinpiar
Jokoetan probak aldatu egingo di-
rela. Orain arte Olinpiar Jokoetan
egon ahal izan naiz puntuaketan
ondo ibili naizelako. Eta ez nekien
modalitate honekin etorkizunik
izango nuen. Ni saiatu naiz ahalik
eta hobekien omniuma osatzen
duten proba guzti horietara mol-
datzen. Eta pozik baldin banago
batez ere horregatik da, oso den-
bora gutxian ibilbide asko egin be-
har izan dudalako eta azkenean
aurrean ikusi naizelako. Eta uste
dut, nahiz eta omniumeko zenbait
proba aldatuko diren, horietan ere
ondo moldatuko naizela.
Zer egin behar izaten da omnium
proban?
Bost proba dira eta bakoitzean egi-
ten duzun postua gehitzen doa.
Egunean zehar puntu gutxien lor-
tzen dituenak irabazten du. Zaila
da, gorputzari asko eskatzen diola-
ko eta buruari ere bai. Lan asko
egin behar da eta oso denbora gu-
txi dago errekuperatzeko batetik
bestera. Proba oso berezia da eta

profil oso berezia behar duzu pro-
ba honetan ondo moldatzeko.
Ematen du pentatloi bat egitea
bezala dela.
Antzeko zerbait da. Abiadurako
probak dituzu, baina iraupenezko-
ak ere bai. Prestaketa aldetik ere ez
dakizu zein izan daitekeen oreka-
rik onena. Indarreko lan asko egin
behar duzu, abiadurako lan handia
ere bai, baina iraupenekoa ere egin
behar duzu. Dena da erronka, bai
txirrindulariarentzat, bai presta-
tzailearentzat. 
Beraz, txirrindulari osoa izan be-
har duzu probari aurre egiteko.
Osoa eta buruz oreka handia due-
na. Normalean egun guztian, pro-
ba guztietan ezin duzu maila altue-
na eman. Podioan egon ginen hiru-
rok egin genuen akatsen bat proba
batean. Beraz, ahalik eta akats gu-
txiena egiten duena eta ahalik eta
hobekien eramaten dakienak lor-
tzen du arrakasta.
Nola joan zen omniumeko proba
bakoitza?
Nik oso garbi neukan ez zela ezer
erabakiko azken proba egin arte.
Goiz goizetik gauzak ondo hasi zi-

HITZA

TAKekoek hiru bigarren
postu Batelen Ligan
ARRAUNA]Tolosaldeko Arraun
Klubeko (TAK) batel taldeek hiru
bigarren postu lortu dituzte Ligan.
Donostiako Konchan jokatu zuten
azken jardunaldia. Infantil-kadete
eta nagusien mailetako neskek eta
jubenil mailako mutilek bigarren
postua lortu zuten. Infantil eta ka-
dete mailako mutilek ikuskizun
ona eman zuten. Hurrengo lehia-
keta Gipuzkoako Txapelketa izan-
go da, hilaren 10 eta 11n.

Petritegi sagardotegira
irteera antolatu dute
UGARTE ]Azken urteetan bezala
aurten ere sagardotegirako irteera
antolatu du Ugarteko Elkarteak.
Aurtengoan berriz ere Petritegira
itzuliko dira. Hilaren 10ean, larun-
bata, 12:30ean izango da irteera
Ugarteko plazatik. Helduek 35
euro eta gaztetxoak 28 euro or-
daindu beharko dituzte (prezioan
bazkaria eta autobusa sartuta
daude) eta 7 urte arteko umeek 6
euro (autobusarena). Beraz joate-
ko asmoa dutenek aurrez txartela
erosi behar dute Goikoetxeanean
hilaren 6a baino lehen.

Hilaren 7a, ibilgailuen zerga
ordaintzeko azken eguna
IKAZTEGIETA ]Udalak gogorarazi
duenez, trakzio mekanikoko ibil-
gailuen zergari dagozkion errezi-
boak ordaintzeko azken eguna hi-
laren 7a da. Banketxean helbidera-
tuta dauden erreziboak egun
horretan kobratuko dira.

Intxurrekoen emaitza 
gazi-gozoak finaletan
PILOTA ] Intxurre pilota elkartekoek
zenbait txapelketaren finalak joka-
tu dituzte asteburuan. Errendi-
mendu Txapelketan, Gipuzkoako-
an, alebin mailan txapeldunorde
gelditu dira Aratz Irazustabarre-
nak eta Gorka Altuna. Partida luze
eta gogor batean 18-17 galdu zu-
ten. Errendimendu Txapelketan
ere, eskualdekoan, alebin mailan
Xabier Luzuriaga, Jon Luzuriaga
eta Aitor Muruak 16-13 irabazi zio-
ten Idiazabalgo taldeari, oso parti-
da polita jokatuta. Udaberri Txa-
pelketan, nagusien 3. mailan Asier
Alonsok eta Iñaki Olanok 22 eta 15
galdu zuten Astigarragako pilota-
rien aurka. 

Hilaren 6an egingo dute
apirileko osoko bilkura
ADUNA ]Udalak apirileko osoko bil-
kura hilaren 6an, asteartea, egingo
du. 20:00etan elkartuko dira eta bi
gai jorratuko dituzte: Udaleko zer-
bitzu anitzetako langilearen opo-
saketaren oinarriak aztertzea eta
Jon Antzaren inguruko mozioa.
Udaletik azaltzen dutenez, «osoko
bilkura irekia da, beste guztiak be-
zala, eta edonor joan daiteke». 

L Laburrak

tzaizkidan. 200 metrotan hiruga-
rren gelditu nintzen eta bigarren-
gotik oso gertu. Gero scratch-aren
ostean lider jarri nintzen. Jazarpe-
narekin lidergo hori konfirmatu
egin zen eta bagenekien puntua-
ketan egongo zela dena jokoan.
Baina aldi berean bagenekien pun-
tuaketa hori oso zaila eta berezia
izango zela. Atzetik zetoztenak ez
zuten inongo ardurarik eta bage-
nekien jendea erasora joango zela.
Sailkapenean gertuen nituenak ja-
rraitu nituen baina... Penarik han-
diena  puntuaketarena izan zen.
Gero 500 metroko probarekin bu-
katu genuen eta hor podioa konfir-
matu egin zen. 
Eta hurrengo egunean, puntuake-
ta proba izan zenuen. Nola plan-
teatu zenuen hori?
Lehentasuna eman genion om-
niumari, Olinpiar Jokoetako pro-
ba izango delako eta guretzat ga-
rrantzitsuena hori zelako. Presta-
keta bereziki horri zuzenduta egin
genuen. Puntuaketa 100 itzulieta-
ra ez da lan erraza. Aurreko egune-
ko astindua ere gogorra izan zen.
Nire burua tanteatu nahi izan
nuen eta probaren erdian erabaki
nuen besteen itzalean joatea. Eta
pena izan zen, lau-bost txirrindu-
lari izan zirelako itzulia irabazi zu-
tenak eta gero, bigarren zatian, las-
terketan sartu nintzenean eta es-
printak irabazten hasi nintzenean,
sailkapenean gora egin arren, or-
durako egin beharrekoa eginda ze-
goen. Ni oso pozik nago esprinte-
tan indartsu ikusi nintzelako eta
nire egoeran ahal nuen guztia
eman nuen. Ondo joan edo ez hain
ondo joan, beti sartzen naiz zortzi
aurrenekoetan eta erregulartasun
hori garrantzitsua da niretzat.
Hemendik aurrera nola aurrei-
kusten duzu zure prestaketa?
Denboraldia ez da hasten irailera
arte. Orduan Espainiako Txapel-
keta izaten da. Bestalde, oraindik
ez digute konfirmatu baina diru-
dienez, sailkapen olinpikoa urte-
betekoa izatetik bi urtetara ireki-
tzen da. Orain jakin behar dugu zer
probek ematen dituzten puntuak
sailkapen hori ziurtatzeko. Bien
bitartean, orain atseden hartu, eta
nola geldirik egotea ez zaidan gus-
tatzen, ziurrenik errepidean ariko
naiz. Baina lehenengo indarberri-
tu nahi dut bai buruz eta bai gorpu-
tzez.

Mendi irteera
]Villabona. Hilaren 11rako Villa-
bona-Xoxoka-Hernani goizerako
mendi irteera antolatu du Aizkardi
mendi elkarteak. Izen-ematea, el-
kartean egin daiteke ostegunetan
20:00etatik 22:00etara, edo 
aizkardi@aizkardi.com mailaren
eta 649-71 71 82 telefono zenba-
kiaren bidez.

Deialdia
]Villabona. Udaleko Gazteria sai-
lak, Gaztelekua izango den Katea
Etxea identifikatuko duen logoti-
poa sortzeko lehiaketa jarri du
martxan 12-17 urte bitarteko es-
kualdeko gazteentzat. Sari bakarra
emango da, eta norbanako lehiaki-
dearentzat, mp4 ipod nanoa izan-
go da. Taldeko lehiakideentzat be-

AAgenda

Urte askoan!
Garazi Beloki Tobar (Alegia).

Etzi 7 urte. Zorionak familia,
Amalur eta lehengusuen partetik.

AAgurrak

‹‹ Goiza Arratsaldea Tenperatura Bihar
2010-04-01

Eguraldia

›› 13°›› 7°

GOIZA EURIA
ARRATS. EURIA
BEROENA 15°
HOTZENA 8°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Asier Imaz. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 032. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 118. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Zorionak! 
Naroa Olano (Leitza). 

Gure sorgintxoak gaur 2 urte.
Musutxoak etxeko guztien

partetik.

rriz, balio bera izango duen taldeko
jarduera bat izango da. Jarduera
horren proposamena kartazal txi-
kian sartu beharko dute. Lanak
aurkezteko azken eguna berriz, hi-
laren 20a izango da eta Kirol eta
Gazte informazio bulegoan, Libu-
rutegian edota Kiroldegian aurkez
daitezke. Maiatzaren 4an jakina-
raziko dute irabazlea.

›› GUARDIAKO FARMAZIAK
]Tolosa. Olarreaga, J. Korreo ka-
lea, 2. 943 67 01 28.
]Leitza. Campos M. Z. Elbarren,
52. 112.

HITZAK ez du bere gain hartzen
egunkarian adierazitako esanen
eta iritzien erantzukizunik.

Bedaioko 62 emakume bildu ziren pasa den asteburuan afaltzeko.HITZA

Pozik gizonek prestatu eta
zerbitzatutako afari «ederrean»
Tolosa›› Bedaioko 62
emakume bildu ziren
afaltzeko pasa den
asteburuan; datorrenaren
zain omen daude jada. 

ERREDAKZIOA

Bedaioko emakumeak «gozatu
ederra» hartu zuten pasa den aste-
buruan. 

Izan ere, aurtengoan ere gizo-
nek prestatutako eta zerbitzatuta-
ko afari «ederra» izan zuten. «Na-
baria da Artubi elkarteko zuzen-
daritza berria lanerako ilusioz
beteta datorrela», argitu dute. 

Afaria izan da aurten egin duten
bigarren ekitaldia, aurretik barri-

kotea ere egin baitzuten, eta «jen-
deak ederki erantzuten» jarrai-
tzen duela nabarmendu dute. «Be-
daiotarrak, euskaldun peto petoa-
ren perfila bete betean betetzen
dute, hau da mahaiaren bueltan
biltzearena», argitu dute zentzu
honetan.

Tertulia ederra goizaldeko
ordu txikiak arte
Guztira 62 emakume bildu ziren
afaltzeko eta ondoren «tertulia
ederrean goizaldeko ordu txikiak
luzatzen ari zirela ikusi arte» egon
ziren. «Gehienak, ordu bietatik 
hiruretara existitzen ez den ordu
horretan etxeratu ziren inork gal-
detuta ere ez dakitela esateko 
moduan», azaldu dute. 

Guztiak «ederki» pasa zuten, eta
ondorioz, datorren urtean ere afa-
ria egiteko zain daudela esan zu-
ten. 

«Batzuk, Bedaiotik kanpo bizi
dira eta ez dute aukera handirik
izaten Bedaioko berriez jakiteko
eta horrelako bilerak aukera pare-
gabeak izan ohi dira eurentzat»,
zehaztu dute.

Hilaren 17an sagardotegira
joango dira
Datorren ekitaldirako ere lanak
eginak dituzte Artubikoek sagar-
dotegira joango baitira hilaren
17an eta dagoeneko 45 laguneko
zerrenda osatua dute. «Egun ho-
rretan ere ez da giro txarra izango
hauen inguruan».


